
Ymweld â’r byd 2
THAILAND

AIDS

Mae 14 miliwn o blant sy wedi colli un neu ddau riant oherwydd AIDS yn y byd.

Yn nwyrain Asia Thailand yw’r wlad gyda’r mwya o blant fel hyn.  Mae 300,000 ohonyn nhw, a mwy na 50,000 o blant heb neb i ofalu amdanyn nhw.  Un o’r plant amddifad yma yw Pim.  Mae’n ddeg oed a phan fu farw ei rhieni o AIDS bedair blynedd yn ôl roedd rhaid iddi hi a’i brawd bach ofalu am eu hunain. Tipyn o gamp i rywun mor ifanc.

Doedd Duw ddim wedi anghofio amdanyn nhw fodd bynnag.  Daeth rhywun â nhw i gartre plant o’r enw House of Grace. Cartre Cristnogol allan yn y wlad i blant sy wedi colli eu rhieni oherwydd AIDS neu blant sy’n HIV positif yw House of Grace.  Elusen Gristnogol o’r enw Samaritan’s Purse sy’n ariannu’r cartre.

Mae tua 26 o blant yn byw yno, a nod Pastor Kittisak a’i wraig Noy yw ceisio cael y plant yma i faddau i’w rhieni marw neu i’r rhai sy wedi troi eu cefn arnyn nhw.

”Mae pawb wedi gwneud camgymeriadau yn eu bywyd ond dydw i ddim eisiau i’r plant yma dyfu’n oedolion a beio’u rhieni a pheidio‘u parchu o achos beth sy wedi digwydd iddyn nhw” meddai.

“Ein nod yw gweld y plant yma’n tyfu i fod yn bobl sy’n fodlon helpu eraill.   Dim ond oherwydd gras a charedigrwydd Duw maen nhw yma, a dyn ni eisiau iddyn nhw ddangos yr un gras yma at bobl eraill.”

Mae’n her onid ydy hi?  Sut fasen ni’n ymateb yn y fath sefyllfa?  Byddai’n rhwydd bod yn chwerw, ond fyddai hynny’n helpu neb.  Yn ddynol mae’n amhosibl gallu dangos cariad mewn sefyllfa lle rydych chi wedi diodde a chael eich brifo oherwydd beth mae rhywun arall wedi ei wneud.  Rydych chi’n teimlo’r anghyfiawnder ac eisiau gwneud rhywbeth yn ei gylch.

Yr anghyfiawnder mwya er creu’r byd oedd croeshoelio dyn diniwed - Iesu Grist, mab Duw.  Ac nid chwerwi wnaeth e ond gofyn i Dduw faddau i’w elynion!  Trwy ras Duw mae’n bosibl i’r plant bach yma yn Thailand faddau i’w rhieni a dangos y math o gariad maen nhw wedi ei weld yn y cartre i eraill.  Mae’n bosibl i ni faddau pan rydyn ni wedi cael ein brifo gan rywun.

Gweddïwn,

Arglwydd, Helpa ni i faddau os rydyn ni’n diodde ac yn brifo.  Gad i ni sylweddoli maint dy gariad di aton ni ar y groes a thrwy dy nerth di ddangos y cariad yma at eraill.

Seiliedig ar erthygl yn ‘Decision’ (Medi/Hydref 2004), gyda chaniatâd.

